
ZHVILLIMET LEGJISLATIVE
Komuniteti i biznesit komenton projekt-ligjin 
për procedurat tatimore 
Gjatë muajve shtator dhe tetor, Ministria e Financës përfshiu 
komunitetin e biznesit në diskutime të gjera publike mbi projekt-
ligjin, i cili synon të modernizojë administratën e vjetëruar dhe të 
korruptuar tatimore në Shqipëri. Ministria e publikoi këtë projekt-ligj, 
të hartuar me ndihmën e projektit, në faqen e saj të internetit dhe 
ofroi adresa në email ku publiku i gjerë mund të dërgonte pyetje 
dhe sugjerime. Në 17 shtator, Ministri Bode mbajti një konferencë 
shtypi për të lançuar procesin e konsultimeve publike për këtë 
projekt-ligj. Mbi 180 përfaqësues të tatimpaguesve shqiptarë, juristë 
e kontabilistë, morën pjesë në katër tryeza të rrumbullakëta, ku 
prezantuan komentet e tyre mbi projekt-ligjin. Ministria, me ndihmën 
e projektit, është duke punuar për rishikimin e draftit të parë, në 
mënyrë që t’u përgjigjet shqetësimeve të ngritura nga komuniteti i 
biznesit dhe për të siguruar pajtueshmëri të plotë të këtij projekt-ligji 
me direktivat e BE.    

Kompletohet kuadri ligjor për prokurimin elektronik
Aktet e reja nënligjore për prokurimin elektronik, të miratuara 
nga Këshilli i Ministrave në tetor, i hapën rrugën implementimit të 
sistemit të prokurimit elektronik në tenderat publikë në nivel qëndror 
dhe vendor. Sapo rregullat të botohen në Fletoren Zyrtare, kuadri 
ligjor për përdorimin e prokurimit elektronik në Shqipëri mund të 
konsiderohet i kompletuar. Rregullat në fjalë përcaktojnë kushtet për 
një proces efikas e transparent të prokurimit.  

KRIJIMI I KAPACITETEVE 
INSTITUCIONALE  
Drejtoria e Regjistrimit dhe Shërbimit për 
Tatimpaguesit hap dyert për bizneset 
Në datën 27 shtator, në ndërtesën e re të Drejtorisë së Përgjithshme 
së Tatimeve në Tiranë, hapi dyert një Drejtori moderne e Regjistrimit 
dhe Shërbimit për Tatimpaguesit. Kjo drejtori do t’u shërbejë 
tatimpaguesve të mëdhenj në rajonin e Tiranës dhe do të shërbejë 
si shembull që ky lloj shërbimi të shtrihet për të gjithë tatimpaguesit. 
Kjo drejtori përdor një sistem kompjuterik të Menaxhimit të 
Marrëdhënieve me Klientët, nxit tatimpaguesit të informohen përmes 
faqes së përmirësuar të internetit të DPT-së dhe të përdorin sistemin 
e deklarimit elektronik për TVSH-në. Drejtoria e Regjistrimit dhe 
Shërbimit për Tatimpaguesit përbën një hap përpara në eliminimin 
e takimeve të panevojshme midis tatimpaguesve dhe inspektorëve 
tatimorë dhe në përmirësimin e efikasitetit të mbledhjes së taksave. 
Hapja e kësaj drejtorie dhe e zyrave të reja të DPT-së u festua me një 
ceremoni dedikimi me pjesëmarrjen e Kryeministrit dhe Drejtorit të 
Misionit të USAID. 

Në Shqipëri fillon të funksionojë regjistrimi 
me një ndalesë i bizneseve 
Në datën 3 shtator, Kryeministri i Shqipërisë, Ambasadori i SHBA dhe 
Drejtorja e Programeve të Pragut të KSM prenë shiritin e përurimit 
të Qendrës Kombëtare të Regjistrimit (QKR), qendra me një ndalesë 
(one-stop-shop), që iu mundëson bizneseve të reja të regjistrohen 
ligjërisht. Gjithashtu, duke u regjistruar në QKR, bizneset regjistrohen 
njëkohësisht pranë organeve tatimore, organeve të sigurimit 
shoqëror e shëndetësor, si dhe pranë Inspektoriatit të Punës. 

Të dashur lexues,

Marrëveshja e Pragut të Sfidës së Mijëvjeçarit për Shqipërinë është një 
prag që duhet kapërcyer dhe një sfidë që duhet përballuar në këtë 
mijëvjeçar të ri. Fatmirësisht kjo është një sfidë, e cila nuk na gjen vetëm, 
por së bashku me një partner tepër të rëndësishëm. Në këtë sfidë jemi 
së bashku me qeverinë e Shteteve e Bashkuara të Amerikës, së cilës 
dëshiroj t’i shpreh mirënjohjen dhe falenderimet e Qeverisë Shqiptare. 
Po ashtu, dëshiroj të falenderoj Agjensinë e Shteteve të Bashkuara për 
Zhvillim Ndërkombëtar (USAID) për bashkëpunimin dhe ndihmën në 
realizimin e këtij projekti.

Tashmë, pas afro një vit pune të përbashkët, rezultatet janë të dukshme. 
Sot kemi kemi një imazh të ri dhe të suksesshëm të Agjensisë së 
Prokurimeve Publike. Ligji i ri i prokurimeve, shkarkimi pa pagesë nga 
interneti i dokumentave të tenderit, dhe së shpejti prokurimi elektronik 
mund të konsiderohen si arritje të mëdha.

Proçesi fragmentar dhe ineficient në regjistrimin e bizneseve, i cili 
kishte krijuar mundësi për praktika korruptive, tashmë konsiderohet i 
asgjësuar. Hapja e Qëndrës Kombëtare të Regjistrimit (QKR) - e njohur 
ndryshe si one stop shop - dhe e disa zyrave të saj në nivel të bashkive, 
është një tjetër arritje e prekshme e këtij projekti. Kushdo që dëshiron të 
bëjë biznes në Shqipëri, do të shpenzojë vetëm pak orë për të regjistruar 
biznesin e tij dhe kjo në një sportel të vetëm.

Në kuadër të reformës tatimore, ne po shkojmë drejt deklarimit dhe 
pagesës elektronike të taksave. Ndërsa në projekt-ligjin e ri për procedurat 
tatimore, i cili bazohet në praktikat më të mira ndërkombëtare, të drejtat 
dhe detyrimet e tatimpaguesve shihen në një këndvështrim të ri, në atë 
të partneritetit me biznesin.

Unë besoj se bashkëpunimi, përgjegjshmëria, serioziteti, përkushtimi 
janë çelësi i këtyre sukseseve të përbashkëta, i sukseseve të këtij 
partneriteti. Jam i bindur se ky bashkëpunim do të vazhdojë deri në 
përfundimin me sukses të projektit.

Sinqerisht,
Gazmend Oketa
Zëvendëskryeministër

Marrëveshja dyvjeçare e Pragut të Sfidës së 
Mijëvjeçarit për Shqipërinë me vlerë 13.85 
milionë dollarë mes Qeverisë së Shqipërisë 
(QSH) dhe Korporatës së Sfidës së 
Mijëvjeçarit (MCC, www.mcc.gov), e cila 
administrohet nga USAID, ndihmon qeverinë 
shqiptare në reformimin dhe modernizimin e 
administratës tatimore, prokurimeve publike 
dhe regjistrimit të biznesit, duke ofruar 
zgjidhje të TI dhe përmirësime legjislative.

Ministri Bode dëgjon sugjerimet e komunitetit të biznesit mbi projekt-ligjin për 
procedurat tatimore.  



“Kjo Qendër shënon një moment të rëndësishëm në zhvillimin 
e sektorit privat dhe atij publik. Ajo i hap dyert një mjedisi më 
miqësor për biznesin në Shqipëri. Qendra do të vendosë një 
standard për modernizimin e mëtejshëm të sektorit publik që 
bazohet në thjeshtësi, transparencë, teknologjinë e informacionit 
dhe shërbimet për klientët.” marrë nga fjalimi i Ambasadorit të 
SHBA, z. Withers, në ceremoninë e inaugurimit të QKR-së. 

Nëse keni pyetje mbi projektin ose dëshironi të abonoheni në 
këtë buletin informativ, na telefononi ose shkruani në adresën 
e mëposhtme:

Marrëveshja e Pragut të Sfidës së Mijëvjeçarit për Shqipërinë
Zyra e Projektit
Ndërtesa “Classic Construction”
Rruga “Pjetër Budi”, kati i parë, nr. 10
Tiranë, Shqipëri
Tel: +355 4 380 400
Faks: +355 4 380 424
Email: office@mcata.org.al 
www.mcata.org.al 
KOHËZGJATJA E PROJEKTIT: Shtator 2006 - Shtator 2008

Bizneset e reja mund të tërheqin çertifikatat e regjistrimit vetëm një ditë pas 
aplikimit në QKR (formularët e aplikimit dhe udhëzimet përkatëse mund 
të merren edhe në faqen e internetit të QKR-së). Me vënien në funksionim 
të QKR-së, është reduktuar në mënyrë drastike koha e shpenzuar dhe 
kostoja për regjistrimin e një biznesi në Shqipëri. Gjatë tetë javëve të para 
të punës, QKR ka regjistruar 1,667 biznese të reja dhe ka përfunduar 796 
ndryshime në të dhënat e regjistrimit të bizneseve. Brenda tetorit QKR e 
zgjeroi shërbimin e saj me hapjen e sporteleve të shërbimit për regjistrimin 
e biznesit në bashkitë e Elbasanit, Tiranës, Durrësit dhe Shkodrës. 

Hapet Zyra e Avokatit të Prokurimit Publik
Zyra e Avokatit të Prokurimit Publik (ZAPP) hapi dyert e saj në fund të 
tetorit. Avokati i Prokurimit Publik do të luajë një rol kyç në adresimin e 
shqetësimeve dhe ankesave për procesin e prokurimit publik në Shqipëri. 
Projekti siguroi mobiljet dhe pajisjet IT për këtë zyrë dhe do të vazhdojë të 
trajnojë e të ndihmojë stafin e saj të ri. Temat e trajnimit do të përfshijnë 
përdorimin e sistemit të ri të prokurimit elektronik, legjislacionin e ri për 
prokurimin publik, hetimin administrativ dhe gjykimin e ankesave të 
prokurimit.  

QEVERISJA ELEKTRONIKE 
Zgjerohen shërbimet elektronike tatimore
Në muajin tetor, me ndihmën e projektit, DPT përfundoi përgatitjet 
për ofrimin e gjerë të deklarimit elektronik tatimor të TVSH-së për 
tatimpaguesit e mëdhenj pas një testimi të suksesshëm me një numër 
deklarimesh elektronike në shtator të vlefshme për TVSH-në e muajit 
gusht. Më shumë se 70 tatimpagues të mëdhenj morën pjesë në një 
seminar për deklarimin elektronik, ndërkohë që rreth 400 të tjerë u 
informuan me anë të një letre mbi opsionin e deklarimit elektronik. Një 
poster, një broshurë dhe një fushatë ndërgjegjësuese përmes shtypit 
shërbyen për të informuar tatimpaguesit e mëdhenj të TVSH-së që janë 
klientë të Bankës Amerikane të Shqipërisë ose të Bankës Raiffeissen, 
duke qenë se këto dy banka ofrojnë shërbime elektronike bankare dhe 
janë në gjendje të përdorin sistemin e deklarimit elektronik.   

Platforma e prokurimit elektronik gati 
për prokurimin e parë elektronik 
Gjatë muajve shtator e tetor, 15 përfaqësues të komunitetit shqiptar të 
biznesit dhe punonjës të prokurimit të KESH-it morën pjesë në testimin 
e mëtejshëm të sistemit të prokurimit elektronik. Operatorët ekonomikë 
u regjistruan në portalin e prokurimit elektronik (http://ep.tirana.bz/ep/) 
dhe dorëzuan nga zyrat e tyre oferta në kohë reale për artikuj në sasi 
të madhe. Bazuar në përvojën e vendeve të tjera, prokurimi elektronik 
duhet të rrisë konkurencën në treg duke reduktuar me 5% deri në 
25% çmimet e paguara nga qeveria për mallrat dhe shërbimet që ajo 
prokuron. 

Ecuri në regjistrimin elektronik të bizneseve
Projekti po vazhdon të mbështesë QKR-në në zhvillimin e procedurave 
tërësisht elektronike për regjistrimin e biznesit. Funksioni “Apliko on-line” 
në faqen e internetit të QKR-së do të bëhet shumë shpejt operativ, duke 
i lejuar bizneset të plotësojnë formularët e aplikimit për regjistrim përmes 
internetit. Pasi të miratohet Ligji për Firmën Elektronike, regjistrimi i biznesit 
do të kthehet në një proces tërësisht elektronik. Gjithashtu, projekti po 
e mbështet QKR-në edhe në dixhitalizimin e të gjitha të dhënave të 
mëparshme të regjistrimit të biznesit në gjykata, me qëllim që në fillim 
të vitit 2008 Regjistri Tregtar të jetë tërësisht elektronik. Këto hapa do 
ta sjellin Shqipërinë shumë pranë standardeve të BE për regjistrimin e 
biznesit.    

Kryeministri Berisha dhe Ambasadori Withers përshëndesin bizneset gjatë 
ceremonisë së hapjes së QKR-së.

Poster për të informuar tatimpaguesit e mëdhenj të 
TVSH-së mbi deklarimin e taksave në formë elektronike

VEPRIMTARI NË MUAJT E ARDHSHËM
■ Gjatë muajit nëntor do të hapen sportelet e QKR-së në Fier, 

Korçë, Gjirokastër dhe një sportel në Shqipërinë veri-lindore.
■ Po në nëntor ekspertët ndërkombëtarë do të japin trajnime 

për çështje ligjore dhe për prokurimin për stafin e Zyrës së 
Avokatit të Prokurimeve Publike.  

■ Projekti do të ofrojë trajnime mbi Kujdesin për Klientin për 
stafin e QKR-së, Drejtorisë së Shërbimit dhe Regjistrimit për 
Tatimpaguesit pranë DPT-së dhe për stafin e Zyrës së Avokatit 
të Prokurimeve Publike.

MARRËDHËNIET ME PUBLIKUN
Fushata e informimit publik arrin qëllimin e saj 
Gjatë muajit shtator projekti mbështeti Qeverinë e Shqipërisë në zhvillimin e një 
fushate informuese për shërbimet e reja të QKR-së. Në kuadër të kësaj 
fushate u shpërndanë 5,000 postera dhe broshura në të gjitha qytetet kryesore 
të Shqipërisë, u vendosën postera në pikat kyçe hyrëse në Tiranë, u lëshuan 
komunikata për shtyp, u transmetua një reklamë televizive dhe u botuan disa 
njoftime në gazetat kryesore. Gjithashtu, u organizua edhe ceremonia e hapjes 
së QKR-së. 
Fushata rezultoi mjaft e suksesshme, siç tregoi edhe numri i madh i bizneseve 
që vizituan QKR-në që në ditët e para të punës. Monitorimi i medias tregoi që 
gjatë muajit shtator pati 91 programe televizive dhe 132 artikuj që raportuan 
mbi QKR-në dhe çështje të tjera të lidhura me projektin.


